
Uqalimaariuqsaniq | Level 12
Uqalimaariuqsaniq is an Inuktitut reading program developed in Nunavut. This program is  
based on language-acquisition research from around the world. Uqalimaariuqsaniq is a sequential  
and progressive Inuktitut reading program that supports students in their development from  
emergent to fluent readers. 
 
 
 
 
 
 

   
 
 
 
 

 

Book details
Level: 12      
Text type: Fiction, realistic
Subjects/themes: Bullying behaviour, exclusion, resolving conflicts, friendship
Key features: 40 pages of text with supportive illustrations, third-person point of view, dialogue

	 ᓯᐅᕌᒃᑯᒃ ᐊᐅᓚᒃᑯᒃ ᐱᙳᐊᕐᕕᖕᒨᖅᐴᒃ 
ᐃᓕᓐᓂᐊᖃᑕᐅᓂᐊᕋᒥᒃ ᐱᙳᐊᕈᓘᔭᕐᓂᕐᒥᒃ. ᖁᕕᐊᓱᓗᐊᒧᑦ 
ᐃᓗᙴᒥᔫᒃ ᐱᙳᐊᕐᓂᐊᕐᒪᑎᒃ ᐊᕿᓗᑎᒃ, ᕙᓕᕚᕐᓗᑎᒃ 
ᐊᓇᐅᙳᐊᕐᓗᑎᓪᓗ ᐱᓇᓱᐊᕈᓯᓕᒫᖅ. ᑕᑯᓪᓗᑎᒡᓗ ᐊᒥᓱᓂᒃ 
ᖃᐅᔨᒪᔭᖏᓐᓂᒃ ᓱᕈᓯᕐᓂᒃ ᐃᓕᓐᓂᐊᕐᕕᖓᓃᖔᖅᑐᓂᒃ 
ᐊᓯᐊᓂᒡᓗ ᐃᓕᓐᓂᐊᕐᕕᖕᓂ.  
	 “ᐱᖃᓐᓇᕆᔭᖅᑖᖅᑐᕐᓂᐊᖅᐳᒍᑦᑑᖅ,” ᓯᐅᕌ ᐅᖃᖅᑐᓂ.
	 “ᐃᓕᓐᓂᐊᖃᑕᐅᓗᓂ ᖁᕕᐊᓇᕐᓂᐊᖅᑐᐊᓗᒃ,” ᐊᐅᓚ 
ᐅᖃᖅᑐᓂ.
	 ᐃᓕᓴᐃᔨᐅᖃᑕᐅᔪᖅ ᐅᖃᖅᑐᓂ, “ᐅᓪᓛᑦᑎᐊᖅ, 
ᐃᓕᓐᓂᐊᖅᑏᑦ! ᓂᒃᖑᔪᖓ. ᑐᙵᓱᒋᑦᑎ ᐃᓕᓐᓂᐊᕐᓂᕐᒧᑦ 
ᐱᙳᐊᕈᓘᔭᕐᓂᕐᒧᑦ!”
	 ᐃᓕᓐᓂᐊᕆᐊᖅᓯᒪᔪᓕᒫᑦ ᐸᑦᑕᑦᑐᖅᑐᑎᒃ.

	 ᓂᒃ ᐅᖃᖅᑐᖅ, “ᐃᓕᒌᑦ ᐊᓯᔾᔨᖃᑦᑕᕐᓂᐊᖅᑐᑦ 
ᖃᐅᑕᒫᑦ ᐱᙳᐊᖃᑎᒌᒃᓯᒪᔪᐃᓐᓇᐅᔪᓐᓇᕐᓂᐊᕋᔅᓯ. ᐊᑎᓕᐅᕐᓗᓯ 
ᐸᐃᑉᐹᒃᑯᑦ ᑐᓄᖕᓃᑦᑐᒧᑦ.” ᓂᒃ ᑎᒃᑯᐊᖅᑐᖅᑐᓂ 
ᐱᖓᓲᔪᖅᑐᓄᑦ ᑎᑎᕋᕐᕕᖕᓄᑦ ᓂᕕᖖᒐᖅᑕᐅᓯᒪᔪᓄᑦ. “ᑕᒡᕙ 
ᐃᓕᒋᓂᐊᖅᑕᑎᑦ ᐅᓪᓗᒥ.”
	 ᓯᐅᕌᒃᑯ ᐊᐅᓚᒃᑯᒃ ᐊᑎᓕᐅᖃᑕᐅᓵᕋᓱᒃᑑᒃ 
ᐊᑎᓕᐅᕐᕕᖕᒧᑦ. ᓯᐅᕌ ᐅᔾᔨᕈᓱᒃᑲᒥ ᐊᕐᓇᑯᑖᖕᒥᒃ ᓇᖏᖅᑐᒥᒃ 
ᐃᓄᖅᑭᒃᓴᕐᕕᖃᖅᐳᖅ.

	 “ᐊᐃᖓᐃ, ᓯᐅᕌᖑᔪᖓ,” ᐅᖃᖅᐳᖅ. “ᐱᕐᕋᕐᓂᑎᑦ 
ᐱᐅᒋᔭᒃᑲ.”
	 “ᖁᔭᓐᓇᒦᒃ. ᑯᕇᓇᐅᔪᖓ,” ᐊᕐᓇᑯᑖᒃ ᐅᖃᖅᑐᓂ. 
“ᐃᓕᒌᒍᒪᕕᓯᒃ? ᑐᖑᔪᖅᑐᓃᑦᑐᖓ ᐅᓪᓗᒥ.”
	 ᐊᐅᓚ ᐱᖃᑕᐅᓯᓪᓗᓂ. “ᐊᐃᖓᐃ!” ᐅᖃᖅᑐᓂ. “ᓯᐅᕌ, 
ᐊᑎᓕᐅᖅᑐᒍᒃ ᐊᐅᐸᔮᖓᔪᓄᑦ.”
	 “ᖁᔭᓐᓇᒦᒃ, ᐊᐅᓚ!” ᓯᐅᕌ ᐅᖃᖅᑐᖅ. “ᒪᒥᐊᓇᖅ, 
ᑯᕇᓇ. ᖃᐅᑉᐸᖅᑲᐃ ᐱᙳᐊᖃᑎᒌᒍᓐᓇᓛᖅᑐᒍᑦ.” 
	 “ᖃᓄᑐᐃᓐᓇᖅ,” ᑯᕇᓇ ᐅᖃᖅᑐᖅ ᐊᓯᐊᓅᑲᓪᓚᒃᑐᓂᓗ. 
ᓯᐅᕌᒃᑯᒃ ᐊᐅᓚᒃᑯ ᓇᓗᓕᑳᓪᓚᒃᐴᒃ. 

7



8



	 ᓯᐅᕌᐅᑉ ᐊᐅᓚᐅᓪᓗ ᐃᓕᖏᑦ ᐊᕿᒋᐊᖅᑳᖅᑐᑎᒃ. 
ᑕᑯᑦᑕᖅᑰᒃ ᑯᕇᓇ ᐱᙳᐊᖃᑕᐅᔪᖅ ᐊᐃᑉᐸᖏᓐᓄᑦ. 
	 “ᐊᐅᐸᔮᖓᔪᒦᑦᑐᑦ ᐅᕙᓐᓂ ᐱᓕᒻᒪᒃᓴᕐᓂᐊᖅᑐᑦ. 
ᑐᖑᔪᖅᑐᒦᑦᑐᑦ ᒫᒋᒦᓐᓂᐊᖅᑐᑦ,” ᓂᒃ ᐅᖃᖅᑐᓂ, 
ᑎᒃᑯᐊᖅᑐᖅᑐᓂ ᐃᓕᓴᐃᔨᐅᖃᑎᒥᓄᑦ. 
	 ᑯᕇᓇ ᑎᒃᑯᐊᖅᑐᖅᑐᓂ ᐅᖃᓗᒃᑐᖅ ᐊᕐᓇᒧᑦ 
ᖃᓂᒋᔭᒥᓄᑦ. ᐃᓪᓚᖅᓯᑳᓪᓚᒃᑐᑎᒡᓗ. 
	 “ᑭᓱᒧᑦᑕᐅᑭᐊᕐᖓᐃ?” ᐊᐅᓚ ᐊᐱᕆᕗᖅ.
	 “ᖃᐅᔨᒪᖏᑦᑎᐊᖅᑐᖓ,” ᓯᐅᕌ ᐅᖃᖅᑐᓂ. 

	 ᐳᐃᒍᑲᐅᑎᒋᔫᒃ ᑯᕇᓇᐅᑉ ᖃᓄᐃᓕᐅᕐᓂᕆᖅᑲᐅᔭᖓᓂᒃ 
ᐃᓕᓐᓇᓱᓗᐊᒧᑦ ᐊᕿᓂᕐᒥᑦ ᓂᒃᒥᑦ. ᐱᓕᒻᒪᒃᓴᕇᕐᒪᑕ, 
ᐊᑕᖏᖅᑐᑎᒃ ᐃᒥᕆᐊᖅᑐᖅᑐᑎᒃ ᓂᕐᒪᓗᒃᑐᑎᒡᓗ 
ᓄᖅᑲᖓᑲᐃᓐᓇᖅᑐᑎᒃ. ᓯᐅᕌ ᖁᖓᑦᑐᓂ ᑯᕇᓇᒧᑦ 
ᑐᑭᓕᕇᑦᑎᓪᓗᒋ ᐃᒥᕋᓱᐊᖅᑎᓪᓗᒋᑦ.  
	 “ᐊᐃᖓᐃ, ᑯᕇᓇ! ᐱᓕᒻᒪᒃᓴᖅᑕᕗᑦ ᐅᓪᓛᖅ 
ᖁᕕᐊᓇᖅᑐᖅ,” ᓯᐅᕌ ᐱᖃᓐᓂᕐᕙᓕᑦᑎᓪᓗᓂ ᐅᖃᖅᐳᖅ. 
	 “ᐊᐃᖓᐃ, ᑯᕇᓇ,” ᐊᐅᓚ ᐅᖃᖅᐳᖅ ᑲᙳᓱᕈᔪᒃᑐᓂ. 
ᑯᕇᓇ ᕿᕕᐊᖅᑐᓂ ᐊᐅᓚᒧᑦ ᐃᔨᖏᒡᓗ ᑲᒪᔪᓇᖅᑐᑏᒃ. 
ᐅᖃᓗᒃᑲᓐᓂᓕᕆᓪᓗᓂ ᓴᓂᓕᕆᔭᖓᓄᑦ ᐊᕐᓇᒧᑦ ᐃᒡᓚᓗᒃᑐᑎᒡᓗ.  

	 “ᐊᐅᓚ, ᓇᑭᐊᓗᒃ ᐊᓐᓄᕌᖅᑖᕐᓂᕋᕕ? ᐱᑐᖄᓘᔮᖅᑐᑦ. 
ᐊᑐᖅᑕᐅᓂᑰᔮᖅᑐᑦ ᖁᓕᐸᓗᓐᓄᖃᐃ ᐃᓄᓐᓄᑦ,” ᑯᕇᓇ 
ᐅᖃᖅᐳᖅ.  
	 ᓯᐅᕌ ᓅᒍᓐᓇᐃᓪᓕᖅᑰᔨᕗᖅ. ᖁᕕᐊᒋᖏᒻᒪᒍ ᑯᕇᓇᐅᑉ 
ᐅᖃᓪᓚᓐᓂᕆᔭᖓ ᐊᐅᓚᒥᒃ ᐱᐅᙱᓕᑎᕆᑎᓪᓗᒍ, ᑭᓯᐊᓂᑦᑕᐅᖅ 
ᑕᐃᒪᐃᓕᐅᖁᖅᑲᐅᙱᑕᕋᓗᐊᖓ.  
	 ᐊᐅᓚ ᐅᖃᖅᐳᖅ, “ᐊᓐᓄᕌᒃᑲ ᐊᖓᔪᒪ ᐱᕕᓂᖏᑦ 
ᖃᐃᓐᓂᑯᖏᑦ. ᐊᑲᐅᒋᓚᐅᖅᑕᖏᑦ, ᐊᑲᐅᒋᔭᒃᑲᑦᑕᐅᖅ.” 
	 ᑯᕇᓇᒃᑯᑦ ᐱᖃᑎᒌᑦ ᐱᓱᓯᕗᑦ ᐃᒡᓚᖅᓯᓪᓗᑎᑦ. 

	 ᓄᖅᑲᖓᑲᐃᓐᓇᕇᕐᒪᑕ ᐊᕿᖅᑳᓯᕗᑦ. ᑯᕇᓇ 
ᓴᓂᐊᒎᕐᓂᑕᒫᑦ ᐊᒻᒧᒃᑎᑦᑎᑲᑕᒃᑐᖅ ᐊᐅᓚᒥ. 
	 ᐅᖃᖅᑳᖅᑐᓂ, “ᐅᓪᓚᐸᔅᓲᒃᑳᓘᔪᑎᑦ.” ᐅᖃᒃᑲᓐᓂᓕᕆᕗᖅ, 
“ᐱᙳᐊᕈᓘᔭᖅᑭᖏᑦᑐᐊᓘᔪᑎᑦ. ᑕᒫᓃᓪᓗᐊᖏᑦᑐᑎᑦ.” 
ᐅᐊᑦᑎᐊᕈᙳᕐᖓᑦ ᖃᐃᒐᓪᓚᓕᕆᕗᖅ, “ᐃᓯᒐᐅᔭᑐᖄᓘᒃᑭᒃ 
ᐱᐅᖏᑦᑐᐊᓘᒃ.” 
	 ᐊᐅᓚ ᑭᐅᙲᓐᓇᖅᑐᓂ. ᓯᐅᕌ ᐅᖃᕈᒪᒐᓗᐊᖅᑐᓂ 
ᑭᓯᐊᓂᓗ ᑲᑉᐱᐊᓱᑦᑐᓂ. ᑯᕇᓇ ᐱᑦᑎᐊᖅᑰᔨᖅᑲᐅᓪᓗᓂ 
ᓯᕗᓪᓕᕐᒥ ᑭᓯᐊᓂ ᓵᑦᑐᓂ ᐊᐅᓚᒧᑦ. ᓯᐅᕌᒧᓪᓕᑭᐊᖅ ᓵᒻᒥᒍᓂ?  

	 “ᓱᓂᐊᓕᖅᐱᓄᒃ?” ᓯᐅᕌ ᐊᐱᕆᕗᖅ.
	 “ᐊᑏ ᐃᓱᒫᓗᒋᖏᓪᓗᒍ,” ᐊᐅᓚ ᐅᖃᖅᐳᖅ. 
“ᐃᑉᐱᒋᖏᓪᓗᒍᖃᐃ ᓄᖅᑲᕐᓂᐊᖅᐳᖅ.” 
	 ᑭᓯᐊᓂ ᑯᕇᓇᒃᑯᑦ ᓵᓚᒃᓴᓚᐅᖅᑐᑎᒃ ᐊᐅᓚᒥᒃ 
ᑕᐸᓱᐃᓐᓇᖅᐳᑦ.
	 “ᐄᓛᒃ, ᓲᖃᐃᒻᒪ ᓵᓚᒃᓴᖅᐳᒍᑦ. ᑕᐃᓐᓇ ᓵᓚᐅᒐᔪᑦᑐᖅ 
ᐊᐅᓚ ᐊᑭᕋᕆᒐᑦᑎᒍᑦ,” ᑯᕇᓇ ᐅᖃᖅᐳᖅ ᑮᓇᖓ 
ᐃᓕᕋᓇᕈᓇᖅᑐᓂ. “ᐊᕿᓂᕐᒥᒃ ᓇᓗᔪᖅ.” 
	 ᐊᐅᓚᐅᑉ ᓂᐊᖁᖓ ᑲᑕᑳᓪᓚᒃᐳᖅ ᐱᓱᓯᓪᓗᓂᓗ 
ᓂᐱᑭᓵᖅᑐᓂ. ᓯᐅᕌᐅᑉ ᒪᓕᓕᖅᑐᓂᐅᒃ.

	 “ᐅᑎᔾᔮᔪᓐᓃᖅᑐᖓ ᖃᐅᒃᐸᑦ,” ᐊᐅᓚ ᐅᖃᖅᑐᓂ. 
	 “ᑯᕇᓇᒥᒃ ᐱᔾᔪᑎᖃᖅᐲᑦ?” ᓯᐅᕌ ᐊᐱᕆᕗᖅ. 
	 “ᐃᓄᑑᔪᒪᑐᐃᓐᓇᖅᑐᖓ ᒫᓐᓇ. ᐅᐊᑦᑎᐊᕈ 
ᐅᖃᓪᓚᖃᑎᒋᓂᐊᖅᐸᒋᑦ,” ᐊᐅᓚ ᐅᖃᓚᐅᖅᑐᓂ ᐱᓱᓯᕗᖅ. 
	 ᓂᒃ ᖃᐃᕗᖅ. “ᓄᒫᓱᖅᑰᔨᒐᕕᑦ,” ᓯᐅᕌᒧᑦ ᐅᖃᖅᐳᖅ. 
“ᖃᓄᐃᖏᒃᑲᓗᐊᖅᐲᑦ?” 
	 ᓯᐅᕌ ᐃᓱᒪᒃᓴᖅᓯᐅᖅᐳᖅ ᓂᒃᒧ ᐅᖃᕆᐊᖃᕐᒪᖔᑦ. 
ᐊᐅᓚᓗ ᐅᖃᖅᑲᐅᓪᓗᓂ ᐃᓱᒫᓗᒋᔭᐅᖁᓇᓂᐅᒃ ᑯᕇᓇᐅᑉ 
ᖃᓄᐃᓕᐅᕐᓂᖓ. 

	 ᓯᐅᕌᑉ ᐊᐅᓚ ᓄᖅᑲᖁᙱᑕᖓ ᐃᓕᓐᓂᐊᖅᑕᖓᓂᒃ 
ᐱᑦᑎᐊᖏᓐᓂᖓᓄᑦ ᑯᕇᓇᐅᑉ. ᓯᐅᕌ ᐅᖃᖃᑎᖃᕐᓂᐊᓯᑳᓪᓚᑉᐳᖅ 
ᓂᒃᒥ.  
	 ᐱᓱᑉᐸᓪᓕᐊᑎᓪᓗᒋᒃ ᐊᓇᐅᙳᐊᕐᕕᖕᒧᑦ ᓯᐅᕌ 
ᐅᖃᐅᔾᔨᓕᖅᐳᖅ ᓂᒃᒥ ᑯᕇᓇ ᐱᑦᑎᐊᖏᓐᓂᖓᓂ ᐊᐅᓚᒥᒃ. 
ᐅᖃᑦᑕᓕᕆᕗᖅ, “ᐊᐅᓚ ᐃᓱᒫᓗᖁᔨᖏᑦᑐᖅ ᑭᓯᐊᓂ 
ᓄᖅᑲᕐᓂᐅᓴᓕᕐᒪᑦ.” 
	 ᐊᓇᐅᙳᐊᕐᕕᐅᑉ ᖃᓂᒋᔮᓂ ᐃᒃᓯᕚᖅᑐᑎᒃ. ᓂᒃ 
ᐅᖃᖅᐳᖅ, “ᓱᖁᑎᒋᖏᓪᓗᒍ ᐊᔪᕐᓇᖅᑐᖅ ᐋᓐᓂᖅᓯᒪᑎᓪᓗᒋᑦ 
ᐃᒃᐱᓐᓂᐊᓂᖏᑦ.” 

	 ᓂᒃ ᐊᐱᕆᔪᖅ, “ᓱᒻᒪᑦ ᑯᕇᓇᐅᑉ ᐱᑦᑎᐊᙱᓛ ᐊᐅᓚ?” 
	 ᓯᐅᕌ ᑮᓇᕐᓕᖅᑐᓂ ᐅᖃᖅᐳᖅ, “ᓲᖑᖅᑰᕐᒪᑦ.”  
	 “ᓲᖑᔪᖅᑕᖃᖏᑦᑑᒐᓗᐊᖅ,” ᓂᒃ ᐅᖃᖅᑐᖅ. “ᐃᓄᐃᑦ 
ᐱᔾᔪᑎᖃᖅᑐᑏᒃ ᑭᓯᐊᓂ ᐱᑦᑎᐊᙱᓲᖑᒻᒪᑕ. ᐃᓛᓐᓂ 
ᐊᔪᖏᑦᑐᐊᓘᓇᓱᓲᖑᒻᒪᑕ. ᐃᓛᓐᓂ ᐃᒻᒥᓂᒃ ᐊᑲᐅᒋᖏᑦᑕᕌᖓᑕ 
ᑕᐃᒪᐃᓕᐅᓲᖑᒻᒪᑕ, ᐊᓯᒥᓂᒃ ᐊᑲᐅᔪᓃᖅᑎᑦᑎᓇᓱᒃᑐᑎᒃ.” 
	 “ᑲᑉᐱᐊᓱᒃᑲᒪ ᑯᕇᓇ ᐅᕙᓐᓂᖅᑲᐃ 
ᑕᐃᒪᐃᓕᐅᓕᕐᓂᐊᕐᒥᔪᖅ,” ᓯᐅᕌ ᐅᖃᖅᑐᓂ. “ᑭᓯᐊᓂ 
ᐊᑲᐅᒃᓴᖏᑦᑐᖓ ᐅᖃᙲᓐᓇᕆᐊᒃᓴᖅ ᐊᐅᓚ ᐱᑦᑎᐊᖅᑕᐅᑎᓐᓇᒍ.”

	 ᓯᐅᕌ ᑕᑯᖅᑲᐅᔭᖓ ᑯᕇᓇ ᐅᖃᓪᓚᖃᑎᓕᒃ 
ᐱᖃᑎᑖᖓᓂᒃ ᐊᓇᐅᙳᐊᕐᕕᐅᑉ ᖃᓂᒋᔮᓂᑦ. 
ᖃᓄᐃᖅᑰᔨᖅᑲᐅᖏᑦᑐᑦ. ᓯᐅᕌ ᐃᓱᒪᓯᑦᑕᖅᑯᖅ. “ᐅᓪᓛᖅ 
ᑯᕇᓇ ᐊᐱᕆᖅᑲᐅᔪᖅ ᐃᓕᖓᓃᑦᑐᓐᓇᕐᒪᖔᕐᒪ ᑐᖑᔪᖅᑐᓂᑦ, 
ᑭᓯᐊᓂ ᐊᐅᓚᐅᑉ ᐊᑎᓕᐅᕇᕐᓂᒪᑎᒃᑯᒃ ᐊᐅᐸᔮᖓᔪᓄᑦ.” 
	 “ᑯᕇᓇᖃᐃ ᐃᓱᒪᔪᖅ ᐊᐅᓚᒥᒃ ᓂᕈᐊᖔᕐᓂᕋᕕᑦ, 
ᓂᙵᐅᒪᖔᓕᖅᑐᖅ ᐊᐅᓚᒧᑦ,” ᓂᒃ ᐅᖃᖅᑐᖅ. “ᖃᓄᑭᐊᖅ 
ᐃᓱᒪᒃᓴᖅᓯᐅᑲᐃᓐᓇᕐᓗᒃ ᖃᓄᖅ ᐊᑲᐅᓯᑎᑦᑐᓐᓇᕐᒪᖔᑦᑎᒍᑦ.”

	 “ᐊᑏ,” ᐅᖃᖅᐳᖅ. “ᓂᐱᖃᙲᓐᓇᕈᒪ ᐱᑦᑎᐊᖅᑕᐅᓂᐊᖅᑐᖓ. 
ᑭᓯᐊᓂ ᑯᕇᓇ ᓲᖑᓴᐃᓐᓇᕐᓂᐊᖅᑐᖅ ᐊᐅᓚᒧᑦ, ᐊᐅᓚᓗ 
ᓄᖅᑲᕐᓂᐊᖅᑐᓂ ᐃᓕᓐᓂᐊᖅᑕᑦᑎᓐᓂᒃ.” 
	 “ᖁᕕᐊᓇᕈᓇᖏᑦᑐᖅ,” ᓂᒃ ᐅᖃᖅᑐᖅ. 
	 “ᐄᑦᑎᐊᖅ,” ᓯᐅᕌ ᐊᖏᖃᑎᖃᖅᑐᓂ. “ᖃᐃᒐᓛᕈᒪᖃᐃ 
ᑯᕇᓇᒧᑦ ᓄᖅᑲᖁᓗᒍ.” 
	 “ᐲ. ᖃᐃᒐᓛᕐᓗᓂ ᐋᖅᑭᑦᑐᖃᕈᓐᓇᖏᑦᑐᖅ,” ᓂᒃ 
ᐅᖃᖅᑐᓂ. 
	 “ᐄᓛᒃ,” ᓯᐅᕌ ᐊᖏᖃᑎᖃᖅᑐᓂ. “ᐊᐅᓚᐅᓪᓗ 
ᐃᓱᒫᓗᖁᔨᖏᓐᓂᖓ ᐃᒃᐱᒋᑦᑎᐊᕋᔭᙱᑕᕋ. ᖃᓄᕐᓕ ᑕᐃᒪ?”

	 ᓂᒃ ᐅᖃᐅᔾᔨᕗᖅ, “ᐊᓱᒎᕐᓕᑭᐊᖅ ᐊᐅᓚ 
ᐅᖃᓪᓚᖃᑎᒋᓇᓱᒃᑯᕕᐅᒃ ᓴᐃᓕᓗᑎᑦ?” 
	 “ᖃᓄᖅ ᑐᑭᖃᕐᒪᑦ ᑖᓐᓇ?” ᓯᐅᕌ ᐊᐱᕆᕗᖅ. 
	 “ᑯᕇᓇ ᓵᓚᖃᕈᓐᓇᖅᑐᒋᑐᐃᓐᓇᕆᐊᖃᕐᒪᑦ ᐊᐅᓚᒥᒃ. 
ᐊᐅᓚᓗ ᐱᖃᑎᒌᒃᑯᔅᓯ ᖃᐅᔨᑎᓪᓗᒍ ᑯᕇᓇ ᐃᓕᔅᓯᓐᓄ 
ᖃᓄᐃᒋᔭᐅᔾᔮᖏᑦᑐᖅ, ᓈᓚᓐᓂᐊᖅᑰᖅᑐᖅ,” ᓂᒃ ᐅᖃᖅᑐᖅ.
	 ᓯᐅᕌ ᖁᔭᓕᓪᓗᓂ ᓂᒃᒧ ᐊᐅᓚᒥᒃ ᕿᓂᕆᐊᓕᖅᐳᖅ. 
ᓇᓂᔭᖓ ᐃᓄᑑᓪᓗᓂ ᐃᒃᓯᕚᑐᖅ ᐊᕿᕕᒻᒥ.  
	 “ᐊᐅᓚ!” ᓯᐅᕌ ᐅᖃᐅᔾᔨᕗᖅ. “ᓄᖅᑲᕆᐊᖃᖏᑦᑐᑎᑦ.” 
	 “ᓄᖅᑲᖅᑎᑕᔅᓴᐅᖏᑦᑐᖅ ᑯᕇᓇ,” ᐊᐅᓚ ᑭᐅᕗᖅ. 

	 ᓯᐅᕌ ᐅᓂᒃᑳᖅᐳᖅ ᐊᐅᓚᒧᑦ ᖃᓄᐃᓕᐅᕐᓂᐊᕐᓂᕐᒥᓂᒃ. 
ᐊᐅᓚ ᓇᓗᖅᑯᑎᕗᖅ ᖃᓄᐃᓕᐅᕆᐊᖃᕐᓂᕐᒥᓂᒃ. 
ᐅᖃᓪᓚᕝᕕᒋᔪᒪᖏᓐᓇᒥᐅᒃ ᑯᕇᓇ. 
	 “ᐱᖃᑎᒋᓂᐊᕆᒃᑭ,” ᓯᐅᕌ ᐅᖃᐅᔾᔨᕗᖅ. 
“ᐊᑲᐅᓂᖅᓴᐅᖏᒻᒫᑦ ᐅᖃᓪᓚᕝᕕᒋᓚᐅᕐᓗᒍ ᑯᕇᓇ 
ᓄᖅᑲᖖᒋᖔᕐᓗᓂ?”  
	 “ᐄᓕᖃᐃ,” ᐊᐅᓚ ᐊᖏᖃᑎᖃᖅᑐᖅ. 
	 ᐊᐅᓚ ᓯᐅᕌᓗ ᓇᓂᓯᕘᒃ ᑯᕇᓇᒥ ᐱᖃᑎᖏᓪᓗ ᒪᕐᕉᒃ 
ᕚᓕᕚᕐᕕᖕᒥᑦ. 
	 “ᐅᖃᓪᓚᖃᑎᒋᔪᓐᓇᖅᐸᑦᑎᒋᑦ?” ᓯᐅᕌ ᐊᐱᕆᕗᖅ. 
	 “ᓵᓚᐅᒐᔪᒃᑑᒃ ᓱᔪᒪᕕᓯᒃ?” ᑯᕇᓇ ᐅᖃᖅᑐᓂ, 
ᐃᔨᒃᑭᐅᒥᓪᓗᓂᓗ.

	 ᐊᐅᓚ ᐅᖃᖅᐳᖅ, “ᓱᒻᒪᑦ ᐅᕙᓐᓂᒃ ᐱᑦᑎᐊᖏᒻᒪᖔᖅᐱᑦ 
ᖃᐅᔨᔪᒪᒐᒪ.” 
	 “ᐱᐅᒋᙱᑐᐃᓐᓇᕆᒃᑭᑦ. ᐊᓐᓄᕌᑎ ᓇᕐᕈᓇᖅᑐᑦ. ᓯᐅᕌᓗ 
ᐊᔪᖏᑦᑐᐊᓘᓱᕆᔪᓯᒃ,” ᑯᕇᓇ ᑭᐅᕗᖅ ᖁᓚᕐᓇᓂ.  
	 ᓯᐅᕌ ᐊᓂᖅᓴᐅᒥᓪᓗᓂ ᓴᐃᓕᑦᑎᐊᕋᓱᒧᑦ. 
ᐅᖃᖅᑐᓂ, “ᓵᓚᐅᒐᔪᑦᑑᓇᑕ ᐊᔪᖏᑦᑐᐊᓘᓱᕆᔫᓇᑕᓗ, 
ᑐᑭᓯᖃᑦᑕᐅᑎᙱᑐᐃᓐᓇᖅᑰᖅᑐᒍᑦ. ᐱᔮᕆᓪᓗᑕᐅᓚᐅᖏᑦᑎᐊᖅᑐᖅ 
ᐊᐅᐸᔮᖓᔪᓂᒃ ᓂᕈᐊᖅᑎᓪᓗᑕ ᑐᖑᔪᖅᑐᒥᐅᖏᑦᑐᖅ.”   

	 ᓴᐃᓕᓪᓗᓂ ᖁᓚᕐᓇᓂᓗ, ᐊᐅᓚ ᑭᐅᕗᖅ, “ᒪᒥᐊᓇᖅ 
ᐋᓐᓂᕐᓂᕈᒃᑭ ᐃᒃᐱᒋᔭᒃᑯᑦ. ᑭᓯᐊᓂ ᖃᐅᔨᒪᖁᕙᒋᑦ 
ᖃᓄᐃᖏᑦᑐᖅ ᐱᐅᒋᖏᒃᑲᓗᐊᕈᕕᙵ.” 
	 “ᖃᓄᖅᑕᐅᖅ?” ᑯᕇᓇ ᐊᐱᕆᕗᖅ, ᓇᓗᓕᖅᑰᔨᓪᓗᓂ.
	 “ᖃᓄᐃᖏᑦᑐᖅ ᐱᖃᓐᓇᕇᖏᒃᑲᓗᐊᕈᓐᓄᒃ,” ᐊᐅᓚ 
ᓇᓗᓇᐃᔭᐃᕗᖅ. “ᐱᖃᓐᓇᕆᔭᖃᖏᒃᑲᓗᐊᕈᒪ ᑭᓇᑐᐃᓐᓇᕐᒥᒃ 
ᖃᓄᐃᖏᑦᑐᖅ. ᐱᐅᒋᖃᑦᑕᐅᑎᖏᒃᑲᓗᐊᕈᓐᓄᒃ, ᑭᓯᐊᓂ 
ᐱᑦᑎᐊᖏᓐᓇᖃᑦᑕᕐᓂᐊᖅᐳᖓ ᑭᓇᑐᐃᓐᓇᕐᒥᒃ ᐃᓕᖕᓄᓪᓘᓐᓃᑦ.” 

	 ᑯᕇᓇ ᐃᓯᒐᖕᒥᓂᒃ ᑕᑯᓐᓈᑐᐃᓐᓇᓕᖅᐳᖅ. 
ᐅᖃᐅᓯᒃᓴᖃᕈᓐᓃᕐᒪᑦ! 
	 ᐱᖃᓐᓇᕆᔭᖓ ᐃᓚᖓ ᐅᖃᖅᐳᖅ, “ᒪᒥᐊᓇᖅ 
ᐃᓚᐅᓯᕆᓚᐅᕋᒃᑭᑦ.” 
	 “ᐅᕙᖓᑦᑕᐅᖅ,” ᐊᐃᑉᐸᖓ ᐊᕐᓇᖅ ᐅᖃᖅᐳᖅ. 
	 “ᖃᐅᑉᐸᖅᑲᐃ ᐱᙳᐊᖃᑎᒌᓐᓂᐊᖅᐳᒍᑦ,” ᐊᐅᓚ 
ᐅᖃᖅᐳᖅ ᖁᖓᑦᑐᓂ, ᓯᐅᕌᒃᑯᓐᓄᓪᓗ ᐱᓱᓯᓪᓗᑏᒃ ᐊᓯᐊᓄ. 
	 ᓯᐅᕌ ᐅᖃᖅᐳᖅ, “ᐊᐅᓚ ᐊᓚᐊᓇᐃᑦ!” 
	 “ᖁᔭᓐᓇᒦᒃ ᐅᖃᐅᑎᒋᐊᖅᑲᐅᒐᕕᙵ,” ᐊᐅᓚ 
ᐅᖃᖅᐳᖅ. “ᐱᖃᓐᓇᕆᔭᑦᑎᐊᕙᐅᕗᑎᑦ. ᐊᔪᕋᔭᖅᑲᐅᔪᖓ 
ᓴᓂᑦᑎᐊᓐᓃᖅᑲᐅᖏᒃᑯᕕᑦ.”

	 ᖃᐅᑉᐸᙳᖅᑎᓪᓗᒍ, ᐊᐅᓚ, ᓯᐅᕌ, ᑯᕇᓇᓗ ᐃᓕᒌᑉᐳᑦ 
ᐆᔭᐅᔭᒦᑦᑐᑎᒃ. ᐊᖅᓴᒥ ᐴᖅᓯᓇᓱᐊᖅᑎᓪᓗᒋᑦ ᐊᐅᓚ 
ᓵᓚᒃᓴᖅᑎᑦᑎᖅᑲᐅᕗᖅ! 
	 ᐊᐅᓚᐅᑉ ᐃᓕᖏᑦ ᐊᒡᒐᖕᒥᓄᑦ ᐊᑦᑐᖅᓯᔪᐃᓐᓇᐅᖅᑲᐅᕗᑦ 
ᖁᕕᐊᒃᑐᑎᑦ, ᑯᕇᓇᓘᓐᓃᑦ! “ᖁᕕᐊᓇᖅ  
ᓵᓚᒃᓴᖅᑎᑦᑎᖅᑲᐅᒐᕕᑦ,” ᑯᕇᓇ ᐅᖃᐅᔾᔨᖅᑲᐅᕗᖅ  
ᐱᓱᓯᓪᓗᓂᓗ. ᑯᕇᓇ ᐱᖃᑎᐊᓗᒃᑖᕆᙱᑐᐃᓐᓇᕆᐊᓕᖓ  
ᑭᓯᐊᓂ ᐊᑲᐅᓯᖃᑎᒌᖅᑲᐅᕘᒃ ᐊᑲᐅᙱᓕᐅᕈᑎᒋᔭᖓᓂᒃ.

	 ᐊᐅᓚ ᐊᒡᒐᖕᒥᓄᑦ ᐊᑐᖅᓯᖅᑲᐅᕗᖅ ᓯᐅᕌᒥ 
ᖁᖓᑦᑐᓂᓗ. ᓯᐅᕌ ᖁᖓᒃᑭᓪᓗᓂᓗ. ᐅᑕᖅᑭᔪᓐᓇᐃᓪᓕᔪᖅ 
ᐱᙳᐊᒃᑲᓐᓂᕐᓂᐊᖅᑕᖓᓂᒃ! 

ᓯᐅᕌᒃᑯᒃ ᐊᐅᓚᒃᑯᒃ ᐱᖖᒍᐊᕐᓂᕐᒥᒃ ᐃᓕᓐᓂᐊᕐᓂᐊᕋᒥᒃ ᐊᑯᓂᒍᓱᐊᔫᒃ. 
ᐊᕿᓂᐊᕐᒪᑎᒃ ᐊᓇᐅᖖᒍᐊᕐᓗᑎᒡᓗ ᐱᓇᓱᐊᕈᓯᓕᒫᖅ! 

ᑕᕝᕙᓕ ᑲᑎᓯᕘᒃ ᑯᕇᓇᒥ. ᑯᕇᓇ ᐱᑦᑎᐊᖃᑦᑕᕈᓐᓃᖅᑐᓂ ᐊᐅᓚᒥᒃ. 
ᐱᑦᑎᐊᖃᑦᑕᖖᒋᓗᐊᓕᕐᒪᑦ ᐊᐅᓚ ᓄᖅᑲᐅᔾᔨᔪᒪᓕᖅᑐᓂ 

ᐃᓕᓐᓂᐊᖃᑕᐅᓂᕐᒥᓂᒃ. ᓯᐅᕌ ᐊᑭᓴᖅᑐᐃᓂᐊᖅᐸᑦ ᐱᖃᑎᒥᓂᒃ, 
ᓱᔾᔮᖖᒋᓚᕐᓘᓐᓃᑦ ᐱᑦᑎᐊᖅᑕᐅᔪᓐᓃᑐᐃᓐᓇᕆᐊᖃᕋᒥᑦᑕᐅᖅ?


